პროექტი

არასამეწარმეო (არაკომერციული) იურიდიული პირის „სასწრაფო სამედიცინო დახმარების ცენტრის“ წესდება
მუხლი 1. ზოგადი დებულებები 
1.1. არასამეწარმეო (არაკომერციული) იურიდიული პირის „სასწრაფო სამედიცინო დახმარების ცენტრი“ (შემდგომში - ცენტრი) წარმოადგენს საქართველოს სამოქალაქო კოდექსის შესაბამისად შექმნილ არასამეწარმეო (არაკომერციულ) იურიდიულ პირს, რომლის მიზანი არ არის კომერციული საქმიანობა. ცენტრი იურიდიულ სტატუსს იძენს მისი მეწარმეთა და არასამეწარმეო (არაკომერციული) იურიდიული პირების რეესტრში რეგისტრაციის მომენტიდან. 
1.2. ცენტრის სრული დასახელებაა: „არასამეწარმეო (არაკომერციული) იურიდიული პირი - სასწრაფო სამედიცინო დახმარების ცენტრი“. ცენტრი უფლებამოსილია გამოიყენოს შემოკლებული დასახელება: „ა(ა)იპ სსდ ცენტრი“.
1.3. ცენტრი თავისი საქმიანობისას ხელმძღვანელობს საქართველოს კონსტიტუციით, საერთაშორისო ხელშეკრულებებითა და შეთანხმებებით, საქართველოს საკანონმდებლო, კანონქვემდებარე და სხვა სამართლებრივი აქტებითა და წინამდებარე წესდებით.
1.4. დასახული მიზნებისა და დაკისრებული ფუნქციების განსახორციელებლად ცენტრს აქვს სპეციალური უფლებაუნარიანობა. ცენტრი საკუთარი სახელით იძენს უფლებებსა და მოვალეობებს, დებს გარიგებებს, საკუთარი სახელით გამოდის მესამე პირებთან ან ადმინისტრაციულ ორგანოებთან ურთიერთობაში, შეუძლია იყოს მოსარჩელე და მოპასუხე სასამართლოში.
1.5. ცენტრს უფლება აქვს კანონით დადგენილი წესით დააფუძნოს ფილიალები (წარმომადგენლობები), სამეწარმეო და არასამეწარმეო (არაკომერციული) იურიდიული პირები, აგრეთვე, განახორციელოს დამხმარე ხასიათის სამეწარმეო საქმიანობა.
1.6. ცენტრი თავისი დამფუძნებლების, ასევე ხელმძღვანელობისა და წარმომადგენლობითი უფლებამოსილების მქონე პირების მდგომარეობისაგან დამოუკიდებელია. ცენტრის პასუხისმგებლობა შემოიფარგლება მხოლოდ საკუთარი ქონებით. ცენტრის ვალდებულებებისათვის დამფუძნებლები, ხელმძღვანელობისა და წარმომადგენლობითი უფლებამოსილების მქონე პირი (პირები) პასუხს არ აგებენ. ასევე არ აგებს პასუხს ცენტრი საკუთარი დამფუძნებლების, აგრეთვე თავისი ხელმძღვანელობისა და წარმომადგენლობითი უფლებამოსილების მქონე პირის (პირების) ვალდებულებებისათვის.
1.7. ცენტრი იქმნება განუსაზღვრელი ვადით და მისი საქმიანობა ხორციელდება  საქართველოს ტერიტორიაზე, აუცილებლობის შემთხვევაში კი - საქართველოს საზღვრებს გარეთ. 
1.8. ცენტრს აქვს განკერძოებული ქონება, რომელსაც განაგებს და მოიხმარს საკუთარი მიზნების მისაღწევად. 
1.9. ცენტრს აქვს დამოუკიდებელი საბუღალტრო ბალანსი, ანგარიში ხაზინასა და ბანკში, ემბლემა და ბეჭედი, იურიდიული პირის სხვა რეკვიზიტები.
1.10. ცენტრის იურიდიული მისამართია: ქ. თბილისი,  ----------.
მუხლი 2. ცენტრის მიზნები და უფლებამოსილებები 

2.1. ცენტრის ძირითადი მიზნებია:

ა).   სასწრაფო-გადაუდებელი მდგომარეობების მართვა. 

ა.ა) გადაუდებელი მდგომარეობების დროს გართულებებისა და ლეტალური გამოსავლის შემცირება.

ა.ბ.). საქართველოს მოსახლეობის უზრუნველყოფა უფასო სასწრაფო სამედიცინო დახმარებით.პროგრამის ფარგლებში იფარება:

ბ) სასწრაფო სამედიცინო დახმარება, რომელიც მოიცავს: 

ბ.ა) ბრიგადის მიერ გადაუდებელი სამედიცინო დახმარების გაწევას საქართველოს შრომის, ჯანმრთელობისა და სოციალური დაცვის მინისტრის შესაბამისი ნორმატიული აქტით განსაზღვრული სასწრაფო დახმარების ბაზისური მედიკამენტებით და ბაზისური სამედიცინო დანიშნულების საგნებით;

ბ.ბ) საჭიროების შემთხვევაში – სამედიცინო ჩვენებით პაციენტის ჰოსპიტალიზაციის უზრუნველყოფას შესაბამისი პროფილის უახლოეს კლინიკაში;

ბ.გ) საქართველოს შრომის ჯანმრთელობის და სოციალური დაცვის  სამინისტროს საგანგებო სიტუაციების კოორდინაციის და რეჟიმის დეპარტამენტთან კოორდინაციის საფუძველზე მომსახურების გაწევას; 

ბ.ვ) საგანგებო სიტუაციებისა და სპეციალური ოპერაციების დროს შესაბამისი ტექნიკით აღჭურვილი სამედიცინო ბრიგადის თანხლება და გადაუდებელი სამედიცინო დახმარების უზრუნველყოფა (მათ შორის, საჭიროების შემთხვევაში – სამედიცინო და არასამედიცინო პერსონალისათვის უწყვეტი განათლების უზრუნველყოფა); 
გ) მზადყოფნის უზრუნველყოფა საგანგებო სიტუაციებზე რეაგირებისათვის; 

დ) მონაწილეობა კომპლექსურ და სპეციალურ ვარჯიშებში, საერთაშორისო ტრენინგებში;

ე) პროფესიული მომზადების გეგმების, სასწავლო პროგრამებისა და სახელმძღვანელოების შემუშავება, შესაბამისი სწავლებების ჩატარება მომზადების, გადამზადების და კვალიფიკაციის ამაღლების მიზნით. 
ვ) სამედიცინო სტატისტიკის  წარმოება;
ზ) საერთაშორისო ორგანიზაციებთან თანამშრომლობა; 
თ) პროფილური კადრების მომზადება და გადამზადება;
ი) საკანონმდებლო, ნორმატიული ბაზისათვის წინადადებების მომზადება  კომპეტენციის ფარგლებში. 

2.2. საწესდებო მიზნების მისაღწევად ცენტრი უფლებამოსილია:
ა) მოაწყოს სემინარების, კონფერენციები, სამუშაო შეხვედრები, ტრენინგები, როგორც ქვეყნის შიგნით, ისე ქვეყნის გარეთ;

ბ) გააფორმოს ხელშეკრულებები საქართველოსა და უცხოელ ფიზიკურ და/ან იურიდიულ პირებთან, საერთაშორისო ორგანიზაციებთან ამ წესდებით დადგენილი მიზნების მისაღწევად;

გ) განკარგოს მიღებული ფინანსური სახსრები ცენტრის საქმიანობის, ცენტრის მიერ დადებული ხელშეკრულებების დაფინანსებისათვის, პროექტებისა და პროგრამების ფარგლებში საქონლის, სამუშაოებისა და მომსახურების მიწოდებისათვის;

დ) უზრუნველყოს შესაბამისი კვალიფიკაციის პერსონალის დაქირავება;
ე) ითანამშრომლოს შესაბამის სტრუქტურებთან წესდებით განსაზღვრული ამოცანების შესრულების მიზნით;
ვ) კანონმდებლობით დადგენილი წესით ეწეოდეს დამხმარე ხასიათის სამეწარმეო საქმიანობას, რომელიც არ ცვლის მისი, როგორც არასამეწარმეო (არაკომერციული) იურიდიული პირის ხასიათს. ცენტრის მიერ მიღებული მოგება მიმართული ინდა იქნეს ცენტრის განვითარებისა და მისი მიზნების განსახორციელებლად;
ზ) განახორციელოს ცენტრის მიზნების მისაღწევად კანონმდებლობით გათვალისწინებული სხვა უფლებამოსილებება;
თ) საქმიანობას, რომლის განსახორციელებლადაც საქართველოს კანონმდებლობა ითვალისწინებს სპეციალურ ნებართვას/ლიცენზიას, ცენტრი წარმართავს საქართველოს კანონმდებლობით დადგენილი წესით სათანადო ნებართვის/ლიცენზიის მოპოვების შემდგომ. 
მუხლი 3. ცენტრის დამფუძნებლები და მათი უფლებამოსილება
3.1. ცენტრი იქმნება დამფუძნებლის გადაწყვეტილებით.
3.2. ცენტრის დამფუძნებელია საქართველოს ეკონომიკისა და მდგრადი განვითარების სამინისტრო.
3.3. ცენტრის დაფუძნების მომენტიდან ცენტრის წესდებით გათვალისწინებული დამფუძნებლის ყველა უფლებამოსილება ენიჭება საქართველოს შრომის, ჯანმრთელობისა და სოციალური დაცვის სამინისტროს.
3.4. ცენტრის დამფუძნებელი უფლებამოსილია:
3.4.1. დაამტკიცოს წესდება, შეიტანოს მასში ცვლილებები და დამატებები;
3.4.1. მოიწვიოს გამგეობის სხდომა;

3.4.1. მოითხოვოს ინფორმაცია ცენტრის ხელმძღვანელი ორგანოებისა და პირებისგან ცენტრის საქმიანობის შესახებ.
მუხლი 4. ცენტრის მმართველობის სტრუქტურა 

4.1. ცენტრის მმართველი ორგანოებია: ცენტრის გამგეობა და ცენტრის დირექტორი.
მუხლი 5. ცენტრის გამგეობა
5.1. ცენტრის ხელმძღვანელი ორგანოა ---- წევრისგან შემდგარი ცენტრის გამგეობა (შემდგომში - ”გამგეობა”).
5.2. გამგეობა განისაზღვრება შემდეგი შემადგენლობით:
------------  -  გამგეობის თავმჯდომარე;
------------  -  გამგეობის თავმჯდომარის მოადგილე;
------------  - გამგეობის წევრი; 
------------  - გამგეობის წევრი;
------------  - გამგეობის წევრი;
მუხლი 6. გამგეობის უფლება-მოვალეობანი

6.1. გამგეობის სხდომები იმართება წელიწადში ერთხელ მაინც ან, საჭიროებისამებრ. 

6.2. გამგეობის სხდომა მოიწვევა ცენტრის იურიდიულ მისამართზე ან სხვა ნებისმიერ ადგილზე.
6.3. როგორც მორიგი, ისე რიგგარეშე სხდომა მოიწვევა გამგების თავმჯდომარის მიერ, ასევე, დამფუძნებლის მოთხოვნით. გამგეობის მორიგი ან რიგგარეშე სხდომა მოიწვევა სხდომის თარიღამდე არანაკლებ 5 (ხუთი) დღით ადრე (გარდა იმ შემთხვევებისა, როცა არსებული გარემოებების გათვალისწინებით, აუცილებელია სხდომის დაუყოვნებლივ ჩატარება), გამგეობის წევრებისთვის შეტყობინების მიწოდების გზით. შეტყობინების მიწოდება შესაძლებელია დაზღვეული წერილით, ტელეფონით, ელექტრონული ფოსტით, ფაქსით ან ინფორმაციის გადაცემის სხვა საშუალებით. შეტყობინებაში უნდა მიეთითოს სხდომის ჩატარების დღე, დრო ადგილი და დღის წესრიგი.
6.4. შეტყობინების მიღებიდნ სამი დღის ვადაში გამგეობის წევრს შეუძლია ცვლილეები შეიტანოს დღის წესრიგში. თუ ამ ვადაში ცვლილებები არ იქნა შეტანილი, დღის წესრიგი მიღებულად ჩაითვლება. სხვა შემთხვევაში, დღის წესრიგში ცვლილება შეიძლება შეტანილი იქნეს მხოლოდ გამგეობის სხდომაზე დამსწრე წევრთა ხმების უმრავლესობით.
6.5. გამგეობის სხდომა გადაწყვეტილებაუნარიანია, თუ მას ესწრება წვრთა ნახევარზე მეტი. თუ სხდომა არ არის გადაწყვეტილებაუნარიანი, მაშინ არაუადრეს 3 (სამი) დღისა მოიწვევა ახალი სხდომა იგივე დღის წესრიგით. ამ წესით მოწვეული სხდომა გადაწყვეტილებაუნარიანია გამოცხადებულ წევრთა რაოდენობის მიუხედავად.
6.6. იმ შემთხვევაში, თუ გამგეობის თავმჯდომარე არ ესწრება სხდომას, სხდომის თავმჯდომარის უფლებამოსილებას ასრულებს მისი მოადგილე, ხოლო ორივე მათგანის არყოფნის შემთხვევაში, სხდომის დაწყებამდე გამგეობის წევრები ირჩევენ სხდომის თავმჯდომარეს, რომელიც შეასრულებს გამგეობის თავმჯდომარის მოვალეობებს. გამგეობის სხდომას, ხმის უფლების გარეშე, ესწრება ცენტრის დირექტორი, ხოლო, საჭიროების შემთხვევაში, ცენტრის სხვა მოსამსახურეებიც.
6.7. გამგეობა გადაწყვეტილებას იღებს ხმების უბრალო უმრავლესობით. თითო წევრს აქვს თითო ხმა. ხმების თანაბრად გაყოფის შემთხვევაში, უპირატესი ხმის უფლება აქვს გამგეობის სხდომის თავმჯდომარეს.
6.8. სხდომის შესახებ დგება ოქმი, რომელშიც თანმიმდევრულად უნდა იყოს ასახული სხდომაზე განხილული საკითხები და შესაბამისი გადაწყვეტილებები. ოქმს ხელს აწერენ გამგეობის სხდომის თავმჯდომარე, თავმჯდომარის მოადგილე და დამსწრე გამგეობის წევრები. სხდომაზე დამსწრე გნსხვავებული აზრის მქონე გამგეობის წევრ(ებ)ის შენიშვნები და მოსაზრებები წერილობითი სახით დაერთვის სხდომის ოქმს.
6.9. გამგეობის წევრებს უფლება აქვთ გადაწყვეტილება მიიღონ სხდომის მოწვევის გარეშე, თუ დღის წესრიგით განსახილველ საკითხებთან დაკავშირებით ყველაზ წევრი ერთად ან ცალ-ცალკე გამოხატავს წერილობით თანხმობას.
6.10. გამგეობის წევრები ვალდებული არიან ცენტრის საქმეები წარმართონ კეთილსინდისიერად, კანონმდებლობისა და წინამდებარე წესდების შესაბამისად. გამგეობის წევრების საქმიანობა ანაზღაურებას არ ექვემდებარება.
6.11. გამგეობა:
6.11.1. ამტკიცებს ცენტრის საქმიანობის სტრატეგიულ მიმართულებებს და გეგმებს;
6.11.2. იღებს გადაწყვეტილებებს ცენტრის კუთვნილი ქონების განკარგვის, მათ შორის, შეძენის, გასხვისების, უფლებრივად დატვირთვისა და ჩამოწერის თაობაზე;
6.11.3. ნიშნავს და ათავისუფლებს ცენტრის დირექტორს;
6.11.4. ისმენს ცენტრის დირექტორის ანგარიშს გაწეული სამუშაოს შესახებ;
6.11.5. იღებს გადაწყვეტილებას ცენტრის მიერ იურიდიული (სამეწარმეო და არასამეწარმეო (არაკომერციული)) პირების დაფუძნების ან/და დაფუძნებაში მონაწილეობის მიღების შესახებ;
6.11.6. წყვეტს ცენტრის წევრობის საკითხს რეგისტრირებულ ორგანიზაციებში.
მუხლი 7. ცენტრის ხელმძღვანელობა და წარმომადგენლობა
7.1. ცენტრს ხელმძღვანელობს დირექტორი, რომელსაც თანამდებობაზე ნიშნავს და თანამდებობიდან ათავისუფლებს გამგეობა;
7.2. ცენტრის დირექტორს შეიძლება ჰყავს მოადგილეები, რომლებსაც თანამდებობაზე ნიშნავს და თანამდებობიდან ათავისუფლებს ცენტრის დირექტორი.

7.3. ცენტრის დირექტორის მოადგილეების უფლებამოსილება და საკურატორო სფეროები განისაზღვრება ცენტრის დირექტორის ბრძანებით.

7.4. ცენტრის დირექტორის არყოფნის შემთხვევაში მის უფლებამოსილებას, ცენტრის დირექტორის ბრძანებით, ახორციელებს ერთ-ერთი მოადგილე.

7.5.დირექტორი მინიჭებულ უფლებამოსილებათა ფარგლებში წარმართავს ცენტრის ყოველდღიურ საქმიანობას, მოქმედებს დამოუკიდებლად და პერსონალურად აგებს პასუხს ცენტრის საქმიანობის სწორად წარმართვაზე, ცენტრის მფლობელობაში არსებული ქონების დაცვაზე, ფულადი სახსრების მიზნობრივ ხარჯვაზე.  

7.6. დირექტორი: 

7.6.1. წარმოადგენს ცენტრს და ანიჭებს წარმომადგენლობით უფლებამოსილებას;

7.6.2. პასუხისმგებელია საქართველოს კონსტიტუციის, საკანონმდებლო აქტების, მინისტრის ბრძანებებისა და სხვა სამართლებრივი აქტების შესრულებაზე; 

7.6.3. ახორციელებს ცენტრის საერთო ხელმძღვანელობას, სამართლებრივ,  მეთოდურ-საინფორმაციო და მატერიალურ-ტექნიკურ უზრუნველყოფას;  

7.6.4. ცენტრის სახელით ხელს აწერს საერთაშორისო ორგანიზაციებთან და დონორებთან დადგენილი წესით დადებულ ხელშეკრულებებს, სახელმწიფო ვალდებულებების შესრულებასთან დაკავშირებულ ხელშეკრულებებს, ცენტრის მიერ დაფინანსებული პროექტების და პროგრამების განხორციელებასთან დაკავშირებულ საგრანტო ხელშეკრულებებსა და სხვა ოფიციალურ დოკუმენტებს;

7.6.5. ამტკიცებს ცენტრის საქმიანობის ყოველწლიურ გეგმას და წარუდგენს გამგეობას;

7.6.6. უზრუნველყოფს ანგარიშების მომზადებას და წარდგენას როგორც გამგეობისთვის, ასევე სხვა დაინტერესებული მხარეებისათვის.  

7.6.7. ხელს აწერს ცენტრის ფინანსურ ოპერაციებთან დაკავშირებულ დოკუმენტებს ან ახდენს ამ ფუნქციის დელეგირებას შესაბამის კომპეტენტურ პირებზე ბრძანების საფუძველზე; 

7.6.8. უფლებამოსილია სხვადასხვა უწყებებიდან მოიწვიოს შესაბამისი სპეციალისტები, აგრეთვე დამოუკიდებელი ექსპერტები. 

7.6.9. თანამდებობაზე ნიშნავს და თანამდებობიდან ათავისუფლებს ცენტრის თანამშრომლებს, აფორმებს შრომით ხელშეკრულებებს; საქართველოს მოქმედი კანონმდებლობის შესაბამისად, მათ მიმართ იყენებს წახალისებისა და დისციპლინური პასუხისმგებლობის ზომებს; 

7.6.10. ზრუნავს ცენტრის თანამშრომელთა პროფესიული უნარ-ჩვევების განვითარებასა და კვალიფიკაციის ამაღლებაზე; 

7.6.11. გამოსცემს ინდივიდუალურ ადმინისტრაციულ-სამართლებრივ აქტებს (ბრძანებებს);

7.6.12. ანაწილებს მოვალეობებს ცენტრის თანამშრომლებს შორის, აძლევს მათ მითითებებსა და დავალებებს, აკონტროლებს ცენტრის თანამშრომელთა მიერ სამსახურებრივი მოვალეობების შესრულებას; 

7.6.13. განსაზღვრავს ცენტრის სტრუქტურას; გამგეობასთან შეთანხმებით ამტკიცებს ცენტრის საშტატო ნუსხას და სახელფასო ფონდს; 

7.6.14. წარუდგენს გამგეობას ცენტრის ბიუჯეტის პროექტს; 

7.6.15. ამტკიცებს ცენტრის შინაგანაწესს, ცენტრის სტრუქტურული ერთეულების დებულებებს (საჭიროების შემთხვევაში - თანამდებობრივ ინსტრუქციებს), საორგანიზაციო და ადმინისტრაციულ ხარჯებს; 

7.6.16. ქმნის სათათბირო ორგანოებს (კომისიები, საბჭოები) და განსაზღვრავს მათ უფლებამოსილებებს;
7.6.17. შუამდგომლობს გამგეობის ან/და შესაბამისი სახელმწიფო ორგანოების წინაშე იმ სახსრებისა და მატერიალური ფასეულობების გამოყოფის შესახებ, რომლებიც საჭიროა ცენტრის ამოცანების შესასრულებლად;
7.6.18. კანონმდებლობით დადგენილი წესით იღებს გადაწყვეტილებებს ცენტრის სახსრებისა და მატერიალური ფასეულობების განკარგვის შესახებ, რომლებიც საჭიროა ცენტრის ამოცანების შესასრულებლად;

7.6.19. ცენტრის წინაშე არსებული საკითხების ეფექტურად გადაწყვეტის მიზნით, თავისი კომპეტენციის ფარგლებში, უფლებამოსილია შექმნას სამუშაო ჯგუფები შესაბამისი რეკომენდაციების მოსამზადებლად;
7.6.20. წარუდგენს გამგეობას წინადადებებს ცენტრის წესდებაში ცვლილებებისა და დამატებების შეტანის თაობაზე;

7.6.21. ახორციელებს კანონმდებლობით მინიჭებულ სხვა უფლებამოსილებებს.  

მუხლი 8. ცენტრის ქონება და დაფინანსების წყარო

8.1. ცენტრის დაფინანსების წყარო შეიძლება იყოს:

8.1.1. შესაბამისი ბიუჯეტიდან გამოყოფილი მიზნობრივი სახსრები;

8.1.2. სახელმწიფო შეკვეთის შესრულებიდან მიღებული შემოსავალი;

8.1.3. ხელშეკრულების საფუძველზე მომსახურების გაწევით მიღებული შემოსავალი;
8.1.4. მიზნობრივი კრედიტები და გრანტები;
8.1.5. საქართველოს კანონდებლობით ნებადართული სხვა შემოსავლები.

8.2. ამ მუხლით განსაზღვრული სახსრები და შემოსავლები მთლიანად ხმარდება ცენტრის მიზნებისა და ფუნქციების განხორციელებას.

8.3. ცენტრს გააჩნია ქონება, რომელიც მას გადაეცემა კანონმდებლობით დადგენილი წესით. 

8.4. ცენტრის ქონებას შეადგენს ძირითადი საბრუნავი საშუალებები, აგრეთვე სხვა მატერიალური ფასეულობები და ფინანსური რესურსები.

8.5. ცენტრი კანონმდებლობით დადგენილი წესით აწარმოებს საფინანსო-ეკონომიკური საქმიანობის აღრიცხვა-ანგარიშგებას, ადგენს ბალანსს და დასამტკიცებლად წარუდგენს გამგეობას.

8.6. ცენტრის წლიურ ბალანსს ამოწმებს გამგეობის მიერ დანიშნული დამოუკიდებელი აუდიტორი.

მუხლი 9. ცენტრის მიერ მიღებული გადაწყვეტილების გასაჩივრება
9.1. ცენტრის მიერ მიღებული გადაწყვეტილება შეიძლება გასაჩივრდეს კანონმდებლობით დადგენილი წესით.

მუხლი 10. ცენტრის ლიკვიდაცია და რეორგანიზაცია

10.1. ცენტრის ლიკვიდაცია და რეორგანიზაცია ხორციელდება მოქმედი კანონმდებლობით დადგენილი წესით. 

10.2. ლიკვიდაციის შედეგად დარჩენილი ქონება გადადის სახელმწიფო საკუთრებაში.

მუხლი 11. დასკვნითი დებულებები

11.1. წინამდებარე წესდების გაუქმება, მასში ცვლილებებისა და დამატებების შეტანა ხდება მოქმედი კანონმდებლობით დადგენილი წესით.  

